
UCAPAN 
KOL. PROF. DATO’ DR. KAMARUDIN HUSSIN,  

NAIB CANSELOR UniMAP 
SEMPENA MAJLIS BERSAMA TOKOH SEMPENA PROGRAM 

MINGGU SUAIKENAL SIDANG AKADEMIK 2007/2008 DI 
DEWAN  2020  

PADA 03 JULAI  2007. 
 

Assalamualaikum Warahmatullahi Taala Wabarakatuh Dan 
Salam Sejahtera. 
 

Yang Amat Berhormat Dato’ Seri Dr. Shahidan Bin Kassim, 
Menteri Besar Perlis 
 
Yang Berbahagia Prof. Dr. Ali Yeon Md Shakaff, Timbalan Naib 
Canselor (Akademik dan Antarabangsa )  
 
Yang Berbahagia Prof. Madya Dr. Zul Azhar Zahid Jamal 
Timbalan Naib Canselor (Penyelidikan dan Inovasi)  
 
Pegawai-Pegawai Utama Universiti Malaysia Perlis, Dekan-
Dekan Dan Ketua-Ketua Jabatan  
 

Barisan Urusetia Minggu Suaikenal Serta Pembantu-
Pembantu Pelajar Minggu Suaikenal (PPMS), Warga UniMAP 
 
Yang dikasihi pelajar-pelajar baru Universiti Malaysia Perlis 
sidang akademik 2007/2008. 
 

Bersyukur ke hadrat Allah Subbahanahu Wa Taala kerana 

rezeki yang dicurahkan buat kita semua di bumi permai lagi 

mempersona ini tidak pernah bernoktah. Limpahan kasih 

serta sayang-Nya yang terus subur itu memakmurkan kita 

semua untuk sekali lagi berhimpun dan berkampung di 

program bersama tokoh bersempena dengan minggu 

suaikenal pelajar-pelajar baru sidang akademik 2007/2008 di 

Dewan 2020 ini. 

 

Terlebih dahulu, saya mewakili Universiti Malaysia Perlis ingin 

mengucapkan jutaan terima kasih kepada Yang Amat 

Berhormat Dato’ Seri Dr. Shahidan Bin Kassim, Menteri Besar 

Perlis kerana telah sudi menerima undangan untuk menjadi 

tetamu di dalam segmen bersama tokoh pada malam ini.  

 

Biarpun sentiasa di hambat tugas, biarpun kelibatnya 

sentiasa ditagih di sana sini, tetapi kerana kasih kepada 

anak-anak bangsa, beliau tetap untuk bersama-sama dengan 

kita di malam ini dan sudi berkongsi pengalaman nan 

berharga untuk dijadikan panduan dan pembakar semangat 

pewaris kepimpinan negara. 

 
   Kapal dagang tengah lautan, 

Dipukul ombak hanyut ke tepi, 
Hadir YAB umpama bulan, 
Beri sinar serata bumi. 

 

Untuk makluman YAB, seramai lebih kurang 1100 orang 

pelajar baru telah mendaftar di univesiti ini pada 1 Julai lalu 

di Dewan Kolej Kediaman pelajar UniMAP di Kuala Perlis. 

Sepurnama lamanya kami menyulam bunga idea, merencana 

madah kerja bagi mengisi pelbagai program serta aktiviti 

sepanjang minggu suaikenal ini berlangsung.  

Antara lain seperti sesi taklimat bersama ibu bapa dan waris 

pelajar di hari pendaftaran, taklimat bimbingan dan informasi 

oleh Pengetua Kolej Kediaman, taklimat pinjaman pelajaran 

dari wakil PTPTN, majlis sambutan siswa-siswi dan majlis 

ikrar dan aku janji, forum Islam Hadhari dan majlis bersama 

tokoh pada malam ini. 

 

Para pelajar sekalian, 

 

Objektif utama penganjuran program bersama tokoh yang 

diadakan pada malam ini bertujuan antara lain untuk 

merangsang semangat anda semua sebagai pelajar-pelajar 

baru UniMAP untuk berjaya dan kendiri di dalam 

mengharungi kehidupan penuh cabaran dan rintangan 

bergelar mahasiswa dan mahasiswi.   

 

Semangat dan iltizam para pelajar perlu digerakkan supaya 

anda semua sentiasa berpijak di bumi nyata dan tahu apa 

yang ingin dicapai dan ke mana arah tuju kehidupan sebagai 

manusia yang memegang amanah, tugas serta tanggung 

jawab dalam pentas realiti sebagai anak, mahasiswa-

mahasiswi dan rakyat di negara Malaysia yang tercinta ini.   

 

Mempunyai cita-cita amat perlu supaya anda sentiasa fokus 

kepada impian dan berusaha dengan penuh gigih menggapai 

impian tersebut. Bukan seperti layang-layang putus tali, 

 3



menyerahkan diri kepada nasib. Sungguh ironik kerana 

manusia yang berputus harap sangat di benci oleh Allah 

S.W.T.    

 

Pun begitu, saya sedar ada masa dan tika nya kita sebagai 

manusia biasa, terkadang alpa dan terlalai lupa bila teruja 

dengan sesuatu yang baru dan menyeronokkan. Namun, 

apabila kita kembali diperingatkan oleh orang lain, kita harus 

mengucapkan tanda syukur dan kembali menjadi diri sendiri.  

 

Dengar, belajar dan mintalah nasihat mahupun pandangan  

dari orang yang telah tega dengan rencah kehidupan. 

Pengalaman mereka ini ibarat mutiara di dasar lautan yang 

sepi. Bila tiba saat dan masa, waktu dan peristiwa ia bersinar 

menerangi buat yang mahu menggunakannya.  

 

Saya mahu para pelajar semua menggunakan kesempatan 

ruang dan masa berbual dan berbicara dengan tokoh yang 

kita jemput pada malam ini untuk bertanya apa jua 

pandangan, nasihat serta panduan kerana beliau adalah 

seorang insan yang cukup istimewa.  

 

Beliau kaya dengan ilmu, sarat dengan pengalaman sebagai 

seorang pemimpin. Beliau cukup arif dalam memberi motivasi 

kepada para pelajar kerana jiwanya begitu halus dan berseni. 

Seperti mana kata yang bijak bestari, orang seni melihat apa 

yang orang lain tidak nampak. Cukup sensitif dan sentiasa 

proaktif. 

 

Akhir kata sebelum saya mengakhiri ucapan pada malam ini,  

dengan penuh tawaduk dan keikhlasan, saya ingin 

mengucapkan jutaan terima kasih sekali lagi kepada Yang 

Amat Berhormat Dato’ Seri Dr. Shahidan Bin Kassim, Menteri 

Besar Perlis kerana telah sudi bersama kami warga UniMAP.  

 

Ucapan tahniah juga dititipkan buat semua ahli jawatankuasa 

program kerana telah berusaha dengan penuh kesungguhan 

dalam menzahirkan program yang sangat bermanfaat ini. 

Terus kan lah usaha, kudrat dan inisiatif murni tuan-tuan 

dan puan-puan semua dalam usaha memartabatkan nama 

universiti ini  agar ia tersohor seantero pelusuk tanahair. 

 

Saya sudahi dengan wabillahi taufik walhidayah, 

wassalamualaikum warahmatullahi taala wabarakatuh.        

